
Заменик помошник државен секретар за Јужна и Централна Европа 

Конференција за Охридскиот рамковен договор 

12 август 2011 

 

Добро утро! Ви благодарам за срдечниот пречек и љубезните зборови.  Се чувствувам извонредно што 

повторно сум во Македонија. Би сакал да им се заблагодарам на сите кои работеа напорно да ја 

организираат оваа значајна конференција по повод десетгодишнината од потпишувањето на 

Охридскиот рамковен договор.   Калибарот на лидерите, експертите, политичарите, дипломатите и на 

посветените граѓани на оваа земја, доволно зборува за значењето и влијанието што овој Договор го 

има врз Република Македонија во изминатите десет години.   

 

Исто така, сакам да му се заблагодарам на мојот пријател, амбасадорот Џејмс Пердју, щто уште еднаш 

дојде од далеку во Македонија. за да биде дел од оваа годишнина. Амбасадорот Пердју, чиј придонес 

беше толку суштествен за потпишувањето на документот пред една деценија, и понатаму работи во 

поддршка на мирот, стабилноста и просперитетот на Македонија и на Балканот.   

 

Со големо задоволство доаѓам во Македонија со новата функција, заменик помошник државен 

секретар за Јужна и Централна Европа.  А, за новинарите, кои милуваат да пишуваат дека Соединетите 

Држави ве игнорираат, ве молам забележете дека мојата најпрва официјална посета како заменик 

помошник државен секретар за Балканот е токму овде, во Македонија! 

 

Секако, Соединетите Држави прават напори во поддршката и помошта за Македонија уште од 

нејзиното осамостојување.  Многу е постигнато во изминатите 20 години и иако во последно време 

нема загриженост за некои трендови во вашата сеуште млада демократија, лесно е да со погледне 

наназад десет години и да се забележат маани и грешки во спроведувањето на ОРД, но не смееме да 

заборавиме дека пред десет години, Македонија беше на самиот раб на граѓанска војна.  Многу добро 

се сеќавам кога покојниот претседател Трајковски дојде во Вашингтон и од претседателот Буш и 

државниот секретар Пауел побара помош по што уследи охридскиот процес.  Денес, во голема мерка 

благодарение на тој процес и на Договорот, како и на храброто водство на луѓето како Борис 

Трајковски, Македонија може да се слави себеси како земја во која има разновидност, мулти-култура и 

мулти-етничност, и земја во која кај населението убедливо преовладува консензус за евро-атлантска 

интеграција.  Од креирањето на Рамковниот договор до денес, Соединетите Држави и нашите 

европски сојузници, и понатаму имааме легитимен  интерес Договорот - што е толку важен за 

долгорочниот мир и просперитет на Македонија, на регионот и пошироко - да биде целосно 

имплементиран. 

 

Во Соединетите Држави, и ние знаеме што е тоа граѓанска војна.  Кога се вратив во САД пред еден 

месец, во областа околу Вашингтон имаше голема комеморација на 150-годишнината од 

започнувањето на нашата Граѓанска Војна. Во периодот помеѓу 1861 и 1865, во конфликтот помеѓу 

северните и јужните држави загинаа повеќе од 600.000 мажи – 20% од сите војници на Северот и 30% 

од тие на Југот.  Ниту една фамилија не беше поштедена од губиток на некој свој сакан, а лузните од 

тој конфликт се видливи во некои заедници во Соединетите Држави дури и денес – 150 години 

подоцна. 

 

Абрахам Линколн, еден од најголемите американски лидери  и државници, кој во тоа време беше 

претседател, на почетокот од борбите изјави дека „...куќа поделена одвнатре не може да стои.“  Во 

неговиот говор во Гетисбург, говор за паметење во историјата на САД, тој ги повика сите Американци 

да одадат почит на пожртвуваноста на оние кои се бореа и загинаа, со решеност дека оваа нација ќе се 

обедини и ќе процвета. 

 

Таква беше и пораката на Охридскиот рамковен договор за време на неговото потпишување и таа се 

чини точна денес за Македонија како што беше точна за Соединетите Држави пред еден и пол век.  

Почитувањето и прифаќањето на разликите помеѓу културите, јазиците, религиите и потеклото, не 

чини да бидеме посилни нации со подлабоки човечки искуства од кои што можеме да учиме и 

растеме.  Претседателот Линколн исто така кажа: „Америка никогаш нема да биде уништена 

однадвор.  Ако ја изгубиме нашата сила и нашите слободи, тоа ќе биде затоа што самите сме се 

уништиле.“  

 

Да нема забуна, ова не е само приказна за Соединетите Држави кои страдаа во граѓанска војна или за 

Република Македонија која преку ОРД спречи граѓанска војна.  Во денешниот глобален пазар на идеи 

и движења, една моно-етничка, моно-јазична, моно-културна држава е историја. Овде на Балканот, а и 

во светот, повторно и повторно гледаме дека општества во кои има разновидност едноставно, се 

реалност за сите земји, а оние што ги гледаат можностите што таа разновидност ги дава го зголемуваат 

богатството на сопствените заедници.  Како што еден од основните принципи на ОРД вели, нема 

територијални решенија за етнички прашања.  

 

Ова е важна година на годишнини како за вас овде во Македонија, така и за нас во Соединетите 

Држави.  Не само што оваа година се одбележува 10-годишнината од потпишувањето на Охридскиот 

договор, туку и на 8 септември, Македонија ќе прослави  20 години од независноста.  Соединетите 

Држави, не само што одбележуваат годишнина од Граѓанската војна, туку во следните месеци ќе 

прославиме 50 години од формирањето на Мировниот корпус и на УСАИД. И секако, на 11 септември, 

ќе запреме за да се присетиме на ужасните напади од кои настрадавме пред десет години. 

 

Сите во оваа просторија – секој дипломат, секој лидер, секој академик или граѓанин – знае што е тоа 

загуба и предизвик во сопствената заедница.  Сите ние разбираме што значи да се претрпи загуба, како 

што знаеме што е тоа храброст и решителност.  Храброста ги натера мажите кои имаа длабоки 

несогласувања и различни позиции  да седнат на заедничка маса во Охрид пред десет години и да го 

потпишат Договорот.  Решителноста натера многумина да работат во правец на преточување на 

словото и на духот на Договорот во реалност.  

 

На конференцијата во јуни на која се говореше за Охридскиот рамковен договор, а која ја организираа 

Унивезитетот на Југоисточна Европа и Државниот универзитет во Тетово, се собраа политички 

лидери, академици, новинари, меѓународни експерти и други за да зборуваат за Охридскиот рамковен 

договор десет години по потпишувањето. Тие забележаа дека има успеси – и тоа многу – но, има и 

разочарувања. Имаше многу дискусии и голем број предизвикувачки прашања: “Дали Охридскиот 

рамковен договор е успешен?”, “Дали сеуште е релевантен?”, “Дали некои поединци и групи не го 

респектираат како што треба? 

 

Важно е да се истражат овие и други прашања. Но, денес, би ве замолил овие прашања да ги оставите 

настрана, и едноставно да прашате: “Што понатаму?” Винстон Черчил имал право кога славно 

забележал дека “Балканот произведува повеќе историја од што може да поднесе,” но историјата може 

да ја почитуваме ако преминеме преку пречките и погледнеме напред кон иднината. Затоа, можеби, 

прашањето кое треба да се постави на лидерите и граѓаните на оваа земја, како и на сите нас кои сме 

сега тука, е: “Каква сакаме оваа земја да биде? Ако навистина сме посветени кон целосна Евро-

атлантска интеграција, како може да стигнеме таму? Како може не само да ги почитуваме, туку и 

максимално да ги искористиме бенефитите на богатата разноврсност во оваа земја?”   

 

На самиот почеток на оваа конференција, многу граѓани на Македонија, и многу муслимани низ 

целиот свет, го чествуваат светиот месец Рамазан, време кога се пости, време да погледнеме кон тоа 

што е досега направено, и време за обнова. Овие 30 дена на пост и на молење, не учат на трпение, 

духовност и понизност. Постот, се разбира, е дел од повеќето вери во светот, а во традицијата на сите 

наши култури е да поттикнуваат трпеливост и понизност, како и размислување и обнова. 

Размислувањето пак, може да ни помогне да достигнеме емпатија. Веќе кажав дека сите ние овде 

знаеме што се тоа страдања и болка во сопствената заедница. Но, би ве замолил да земете и нешто 

друго во предвид: мајката Македонка и мајката Албанка, кои изгубиле син, не се разликуваат една од 

друга. Децата кои и денес се справуваат со загубата на своите татковци не се разликуваат. Како што 

кажа и претседателот Иванов, товарот на болката им е ист.  Треба повеќе да се сконцентрираме на 

меѓусебно разбирање и емпатија, за да уште еднаш и засекогаш одбегнеме раздор во куќата.  

 

На оваа годишнина од Охридскиот рамковен договор имаме можност да ја обновиме нашата 

посветеност кон идеалите на договорот и кон визијата која доведе до негово создавање. Соединетите 

Држави остануваат верен пријател на Македонија во овие напори и ќе понудиме секаква помош во 

рамките на нашите можности за да помогнеме граѓаните на оваа земја да уживаат во безбедност и 

просперитет на обединета Македонија, како што беше замислена пред десет години. Ви благодарам! 

 
 

 


